
ЭРҮҮГИЙН БОЛОН ЗӨРЧЛИЙН ХЭРГИЙН ШҮҮХИЙН
ШИЙДВЭР ГҮЙЦЭТГЭХ ТУХАЙ ХУУЛИЙН ТӨСЛИЙН 
ҮР НӨЛӨӨНИЙ ҮНЭЛГЭЭНИЙ ТАЙЛАН

НЭГ.ЕРӨНХИЙ ЗҮЙЛ

Монгол Улсын Их Хурлаас 2017 оны 6 дугаар сарын 09-ны өдөр Шүүхийн шийдвэр гүйцэтгэх тухай хуулийн шинэчилсэн найруулгыг батлан, мөн оны 07 дугаар сарын 01-ны өдрөөс хүчин төгөлдөр үйлчилж эхэлснээс хойшхи 8 жилийн хугацаанд 15 удаа нэмэлт өөрчлөлт оруулсан байна. 
[bookmark: _Hlk186550793]Хэдийгээр Шүүхийн шийдвэр гүйцэтгэх тухай хуулиар эрүү, иргэн, захиргаа, зөрчлийн шийдвэр гүйцэтгэх ажиллагаа болон Шүүхийн шийдвэр гүйцэтгэх байгууллагын тогтолцоо, алба хаагчийн эрх зүйн байдал зэрэг олон талт харилцааг зохицуулсан хэдий ч хэрэгжиж эхэлснээс нийгэм, ард иргэдийн дунд шүүхийн шийдвэрийн биелэлт хангалтгүй байдаг гэсэн нийтлэг ойлголттой , практик алба хаагчдаас шүүхийн шийдвэр гүйцэтгэх ажиллагааны эрх зүйн зохицуулалт нь өнөөгийн нийгмийн эрэлт, хэрэгцээг хангахгүй байгаа зэрэг санал, асуулгын дүн байсаар байгаа нь судалгаагаар[footnoteRef:1] гарсан байна.  [1:  ШШГЕГ- ын захиалгаар гүйцэтгэсэн Шүүхийн шийдвэр гүйцэтгэх тухай хуулийн хэрэгжилтийн үр дагаварт хийсэн үнэлгээ. ] 

Монгол Улсын Их Хурлын 2020 оны 52 дугаар тогтоолоор баталсан “Алсын хараа-2050” Монгол Улсын урт хугацааны хөгжлийн бодлогын баримт бичгийн2021-2030 онд хэрэгжүүлэх үйл ажиллагааны төлөвлөгөөний 7.3.2-т “хорих байгууллагын тогтолцоог бүсчилсэн хэлбэрээр хөгжүүлнэ.” гэж, 7.4.8-д “ял шийтгэгдсэн хүнийг нийгэмшүүлэх, суллагдахад бэлтгэх, нийгмээс тусгаарлахгүйгээр ялын бодлогыг хангах зорилгоор “Цахим хяналтын төв”-ийг байгуулж, пробацийн тогтолцоог хөгжүүлнэ.” гэж, 7.4.14-т “үйлдвэрлэлийг өргөжүүлэх замаар хоригдлын ажлын байрыг нэмэгдүүлж, эдийн засгийн үр ашгийг сайжруулан, улсын төсвийн ачааллыг бууруулна.” гэж тус тус заасан.[footnoteRef:2] [2:  Монгол Улсын Их Хурлын 2020 оны 52 дугаар тогтоол. ] 

[bookmark: _Hlk195621380]	Түүнчлэн Монгол Улсын хууль тогтоомжийг 2028 он хүртэл боловсронгуй болгох үндсэн чиглэл[footnoteRef:3] болон Монгол Улсын Засгийн газрын 2024-2028 оны үйл ажиллагааны хөтөлбөр[footnoteRef:4] зэрэг бодлогын баримт бичигт иргэн, захиргааны шүүхийн шийдвэр гүйцэтгэх ажиллагааг сайжруулах хууль, эрх зүй, зохион байгуулалтын цогц арга хэмжээг авах, үүнд тогтолцоог зохистой болгох зорилгоор иргэний шийдвэр гүйцэтгэх албаны тогтолцоо, иргэний шийдвэр гүйцэтгэгчийн эрх зүйн байдлыг олон улсын жишигт нийцүүлэх, хоригдлын хөдөлмөр эрхлэлтийг дэмжих эрх зүйн орчныг боловсронгуй болгож, хохирол нөхөн төлөлтийг сайжруулахтай холбоотой зорилт, арга хэмжээ тусгагджээ. [3:  Монгол Улсын Засгийн газрын 2024 оны 181 дүгээр тогтоолын хавсралт.]  [4:  Монгол Улсын Их Хурлын 2024 оны 21 дүгээр тогтоолын нэгдүгээр хавсралт.] 


Дээр дурдсан бодлогын баримт бичигт тусгасан зорилт, арга хэмжээ, холбогдох судалгаа, практикт тулгарсан хүндрэл бэрхшээл зэрэгт үндэслэн хэрэгцээ, шаардлагыг тодорхойлж, түүнд нийцүүлэн Хууль зүй, дотоод хэргийн яамнаас боловсруулж, 2025 оны 4 дүгээр сарын 09-ний өдөр олон нийтээс санал авахаар тус яамны цахим хуудсанд байршуулсан Эрүүгийн болон зөрчлийн хэргийн шүүхийн шийдвэр гүйцэтгэх  тухай хуулийн төслийн холбогдох зүйл, заалтад үр нөлөөний үнэлгээг хийв. 

Хуулийн төслийн үр нөлөөг үнэлэхдээ Хууль тогтоомжийн тухай хуулийн[footnoteRef:5], 17 дугаар зүйл, Засгийн газрын 2016 оны 59 дүгээр тогтоолын 3 дугаар хавсралтаар баталсан “Хуулийн төслийн үр нөлөө тооцох аргачлал[footnoteRef:6]”/цаашид “аргачлал” гэх/-ыг баримтлан хийлээ. [5:  УИХ-аас 2015 оны 5 дугаар сарын 29-ний өдөр баталсан. 
]  [6:  Хууль тогтоомжийн тухай хуулийн 12.1-д заасны дагуу Монгол Улсын Засгийн газраас 2016 оны 01 дүгээр сарын 25-ны өдрийн 59 дүгээр тогтоолын 3 дугаар хавсралтаар баталсан.
] 

Үнэлгээ хийхээр сонгож авсан хуулийн төслийг  Хууль тогтоомжийн тухай хуулийн 14 дүгээр зүйлийн 14.4, 14.5-д  заасны дагуу холбогдох бусад хуулийн төсөлтэй  хамтад нь багцлан боловсруулж, төсөл тус бүрийн агуулгыг нэгтгэн нэг үзэл баримтлалаар тодорхойлжээ. 





































НЭГ.ХУУЛИЙН ТӨСЛИЙН ҮР НӨЛӨӨГ ҮНЭЛЭХ ШАЛГУУР ҮЗҮҮЛЭЛТИЙГ 
СОНГОСОН БАЙДАЛ, ҮНДЭСЛЭЛ 

	Хуулийн төслийн үнэлгээний ажлыг хийж гүйцэтгэхдээ хуулийн төслийн зорилго, хамрах хүрээ, зохицуулах асуудалтай уялдуулан аргачлалд дурдсан дараахь 3 шалгуур үзүүлэлтийг сонголоо. Үүнд:

			1.Зорилгод хүрэх байдал
			3.Ойлгомжтой байдал		
			4.Харилцан уялдаа.

	“Зорилгод хүрэх байдал” гэсэн шалгуур үзүүлэлтийн хүрээнд хуулийн төслийн үзэл баримтлалд тусгасан хуулийн төсөл боловсруулах болсон үндэслэл, хэрэгцээ шаардлагад хуулийн төслийн зорилго,  зохицуулалтууд нь нийцэж байгаа эсэхэд дүн шинжилгээ хийх үүднээс хуулийн төслийн үзэл баримтлалтай танилцаж, үзэл баримтлал болон хуулийн төслийн зорилго, түүнийг хангахад чиглэсэн  зохицуулалтыг харьцуулж дүн шинжилгээ хийхээр  сонгов.

“Ойлгомжтой байдал” гэсэн шалгуур үзүүлэлтийг хуулийн төсөл нь түүнийг хэрэглэх, хэрэгжүүлэх этгээдүүдийн хувьд ойлгомжтой, логик дараалалтай томьёологдсон эсэх, хуулийн төсөл нь Хууль тогтоомжийн тухай хууль, Хууль тогтоомжийн төсөл боловсруулах аргачлалд заасан шаардлагыг хангасан эсэхийг шалгах зорилгоор сонголоо. 

 	“Харилцан уялдаа” гэсэн шалгуур үзүүлэлтийг  хуулийн төсөл нь өөр хоорондоо болон бусад хүчин төгөлдөр мөрдөгдөж буй хуультай уялдах уялдаа холбоог сайжруулах үүднээс хуулийн төслийн зүйл, хэсэг, заалт өөр хоорондоо болон хүчин төгөлдөр үйлчилж байгаа бусад хуульд нийцсэн эсэх, давхардал, хийдэл, зөрчил байгаа эсэхийг тогтоох зорилгоор аргачлалд заасан асуултад хариулах замаар шалгахаар сонгов. 

ГУРАВ.ХУУЛИЙН ТӨСЛӨӨС ҮР НӨЛӨӨГ ҮНЭЛЭХ ХЭСГИЙГ 
ТОГТООСОН БАЙДАЛ

“Зорилгод хүрэх байдал” Хуулийн төслийн зохицуулалт нь хуулийн төсөл боловсруулах болсон хэрэгцээ, шаардлагад нийцсэн эсэхийг шалгахын тулд хуулийн төслийн үзэл баримтлалд тусгасан хэрэгцээ шаардлагыг хуулийн төсөлд хэрхэн тусгасныг тогтоох, эдгээр  зохицуулалт нь үзэл баримтлалд тодорхойлсон хэрэгцээ, шаардлагад бүрэн нийцсэн эсэхийг  харьцуулан дүгнэхээр үнэлэх хэсгээ тогтоолоо. 

Одоо даган мөрдөж байгаа Шүүхийн шийдвэр гүйцэтгэх тухай хуульд тусгагдаагүй Эрүүгийн болон зөрчлийн хэргийн  шүүхийн шийдвэрийг гүйцэтгэх тухай хуулийн төсөлд шинээр тусгасан заалтыг сонгож зорилгод хүрэх байдлыг тодорхойлохыг зорьсон. Учир нь хуулийн төсөлд Шүүхийн шийдвэр гүйцэтгэх тухай хуулийн ихэнх зүйл, заалтууд хэвээр тусгагдсан байна. Хуулийн төслийн 83 дугаар зүйлийн 83.4 дэх хэсэг, 101 дүгээр зүйлийн 101.9 дэх хэсэгт   үнэлгээ хийхээр тус тус сонгосон.
                                                                                                             Хүснэгт-1
	
83 дугаар зүйл.Хорих анги шинээр байгуулах, өөрчлөн зохион
 байгуулах, татан буулгах, хорих ангийн үйлдвэрлэлийн 
чиглэл, байршлыг тогтоох

83.4.Улс орны бүтээн байгуулалт, бүсчилсэн хөгжилд хоригдлыг ажиллуулах зорилгоор хорих ангийг  нүүдлийн хэлбэрээр зохион байгуулж болно.

101 дүгээр зүйл.Хоригдлын хөдөлмөрийн хөлс

101.9.Хоригдлын хөдөлмөрийн хөлснөөс хорих ял эдлэхээс өмнөх  эрүүл мэндийн даатгалын дутуу хэсгийг нөхөн төлүүлнэ.




“Ойлгомжтой байдал” гэсэн шалгуур үзүүлэлтийг хуулийн төслийг хэрэгжүүлэх хуулийн этгээд, хувь хүнд ойлгомжтой тодорхой байх, хуулийн төслийн бичвэр нь нэр томъёо, хэл зүй, найруулгын хувьд  Хууль тогтоомжийн тухай хуулийн холбогдох заалтууд, Засгийн газрын 2016 оны 59 дүгээр тогтоолын 2 дугаар хавсралтаар баталсан “Хууль тогтоомжийн төсөл боловсруулах аргачлал”-д заасан шаардлагыг хангасан эсэхийг шалгах үүднээс аль болох бүхэлд нь үнэлэхийг зорьж сонголоо. /Эрүүгийн болон зөрчлийн хэргийн шүүхийн шийдвэр гүйцэтгэх  тухай хуулийн төсөл 3 хэсэг, 12 бүлэг, 153 зүйлтэй./

“Харилцан уялдаа” гэсэн шалгуур үзүүлэлтийн хүрээнд аргачлалд тусгасан хуулийн төслийн үр нөлөөг үнэлэх стандарт асуултуудад хариулах замаар уялдаа холбоог шалгах үүднээс хуулийн төслийг бүхэлд нь авч үзэхээр тооцлоо.

/Эрүүгийн болон зөрчлийн хэргийн шүүхийн шийдвэр гүйцэтгэх  тухай хуулийн төсөл 3 хэсэг, 12 бүлэг, 153 зүйлтэй./

ДӨРӨВ.УРЬДЧИЛАН СОНГОСОН ШАЛГУУР ҮЗҮҮЛЭЛТЭД ТОХИРОХ ШАЛГАХ ХЭРЭГСЛИЙН ДАГУУ ХУУЛИЙН ТӨСЛИЙН ҮР НӨЛӨӨГ ҮНЭЛСЭН БАЙДАЛ

Өмнөх үе шатуудад хуулийн төслийн үр нөлөөг үнэлэх шалгуур үзүүлэлтийг сонгож, үр нөлөөг үнэлэх хэсгээ тогтоосон тул тэдгээрт тохирох шалгах хэрэгслийг дараах байдлаар авч үзэв. 
                                                                                                                 
Хүснэгт-2
	Д/д
	Шалгуур үзүүлэлт
	Үр нөлөөг үнэлэх хэсэг
	Тохирох шалгах хэрэгсэл

	1
	Зорилгод хүрэх байдал
	Хуулийн төслийн 83 дугаар зүйлийн 83.4 дэх хэсэг, 101 дүгээр зүйлийн 101.9 дэх хэсэг    
	Зорилгод дүн шинжилгээ хийх

	2
	Ойлгомжтой байдал
	Хуулийн төсөл бүхэлдээ
	Хууль тогтоомжийн тухай хуулийн 29-32 дугаар зүйлд заасан шаардлагыг хангасан эсэх, Хууль тогтоомжийн төсөл боловсруулах аргачлалыг баримталсан эсэхийг шалгах байдлаар ойлгомжтой байдлыг шалгах. 

	3
	Харилцан уялдаа
	Хуулийн төсөл бүхэлдээ
	Аргачлалын 4.10-т заасан стандарт асуултад хариулах замаар хуулийн төслийн уялдаа холбоог шалгах




	Дээр дурдсан  урьдчилан сонгосон шалгуур үзүүлэлт,  шалгах хэрэгслийн дагуу хуулийн төслийн үр нөлөөг дараахь байдлаар үнэллээ:

1.“Зорилгод хүрэх байдал” шалгуур үзүүлэлтийн хүрээнд хийсэн үнэлгээ

Эрүүгийн болон зөрчлийн хэргийн шүүхийн шийдвэр гүйцэтгэх  тухай хуулийн төслийн тухайд:

1/ Шүүхийн шийдвэр гүйцэтгэх тухай хуулийн шинэчилсэн найруулгын төслийн үзэл баримтлалд хаалттай хорих ангийн тусгай төрлөөс бусад төрөлд ял эдэлж байгаа хоригдлыг байнгын ажлын байраар хангаж, хөдөлмөрт хамруулах, иргэн, хуулийн этгээдэд учруулсан гэм хорын төлбөрийг барагдуулахад онцгойлон анхаарах, улс орны бүтээн байгуулалт, бүсчилсэн хөгжилд хоригдлыг ажиллуулах зорилгоор хорих ангийг нүүдлийн хэлбэрээр зохион байгуулах эрх зүйн зохицуулалтыг бий болгоно гэж заажээ.
Эрүүгийн болон зөрчлийн хэргийн шүүхийн шийдвэр гүйцэтгэх  тухай хуулийн төслийн 1.1-д “Энэ хуулийн зорилт нь эрүүгийн болон зөрчлийн хэргийн талаарх шүүхийн шийдвэр гүйцэтгэх ажиллагааны үндэслэл, журмыг тогтоохтой холбогдсон харилцааг зохицуулахад оршино” хэмээн хуулийн төслийн зорилтыг тодорхойлсон.

                                                                                                        Хүснэгт-3
	
83 дугаар  зүйл.Хорих анги шинээр байгуулах, өөрчлөн зохион байгуулах, татан буулгах, хорих ангийн үйлдвэрлэлийн чиглэл, байршлыг тогтоох
83.4.Улс орны бүтээн байгуулалт, бүсчилсэн хөгжилд хоригдлыг ажиллуулах зорилгоор хорих ангийг  нүүдлийн хэлбэрээр зохион байгуулж болно.





 	Энэхүү үнэлгээг хийхээр сонгож авсан хуулийн төслийн “83.4.Улс орны бүтээн байгуулалт, бүсчилсэн хөгжилд хоригдлыг ажиллуулах зорилгоор хорих ангийг  нүүдлийн хэлбэрээр зохион байгуулж болно” гэсэн зохицуулалт нь дээр дурдсан хуулийн төслийн үзэл баримтлалд тусгасан хэрэгцээ шаардлагад нийцэж байгаа ба өнөөгийн нөхцөлд дутагдалтай байгаа хоригдлын хөдөлмөр эрхлэлтийн асуудлыг шийдвэрлэхэд хувь нэмэр оруулах  дэвшилттэй зохицуулалт болсон.
Хуулийн төслийн танилцуулгад “Гэмт хэргийн улмаас бусдад учруулсан хохирол хөдөлмөр эрхлэлтийн хоригдлын төлбөр төлөлт 2024 оны мөн үеэс 8,5 хувиар, цалинтай ажлын байраар хангасан хоригдлын тоо 30 хувиар тус тус буурсан үзүүлэлттэй байгаа нь гэм хорын төлбөр барагдуулалт хангалтгүй байгаа нь харагдаж байна” гэжээ. 
Хуулийн төслийн 83.4-т зааасан асуудалтай  холбоотой зохицуулалт гэвэл 83 дугаар зүйлийн 83.5-д “Нүүдлийн хорих анги нь хоригдлын аюулгүй байдлыг хангах, нийгэмшүүлэх, эрүүл мэндийн тусламж үйлчилгээ үзүүлэх хэсэгтэй байна” гэж зааснаас өөр тухайн зүйлд асуудлыг тодруулсан зохицуулалт  тусгаагүй  байна. Иймээс  хуулийн төслийн холбогдох бусад зохицуулалтын хүрээнд хэрэгжих нөхцөл бүрдсэн эсэхийг судаллаа.
Шүүхийн шийдвэр гүйцэтгэх тухай хуулийн 217 дугаар зүйлийн 217.1-д зөвхөн нээлттэй хорих ангид ял эдэлж байгаа хоригдлыг хорих ангиас гадуур хөдөлмөр эрхлүүлэхээр заасан бол хуулийн төслийн 103.1-д  хаалттай хорих ангийн энгийн, онцгой төрөлд ял эдэлж байгаа хоригдлыг хорих ангиас гадуур хөдөлмөрлүүлж болохоор нэмж тусгасан нь  хоригдлын хөдөлмөр эрхлэлтийн талаар төрөөс баримталж буй бодлогын хэрэгжилт хангагдах, гэмт хэргийн улмаас бусдад учруулсан хохирлын төлбөр барагдуулалт нэмэгдэх ач холбогдолтой  юм. 
Хорих ангийн хамгаалалтын бүсээс гарч ажиллах хоригдлын хөдөлмөр эрхлэлтийг дэмжих зорилгоор тухайн нөхцөлд харуул хамгаалалтын асуудлыг шийдвэрлэхийн тулд хуулийн төслийн 129 дүгээр зүйлийн 129.8-д “Хорих ангийн хамгаалалтын бүсээс гарч ажиллаж байгаа хоригдолд хяналт тавихад нисгэгчгүй нисэх төхөрөөмж, цахим хяналтын төхөөрөмжийг ашиглаж болно” гэжээ.
Судалгаанаас үзэхэд ИНЕГ-аас Монгол Улсад гадаадаас орж ирсэн болон бүтээгдсэн дронуудыг бүртгэлжүүлэх ажил хийгдэж байгаа бөгөөд цаашид дроныг эзэмшигч хувь хүн, байгууллагад зохих зөвлөмж өгөх, шаардлагатай тохиолдолд зохих зөвшөөрлийг олгох үйл ажиллагааг зохион байгуулж  байна.
Өнөөгийн байдлаар манай улсад нисгэгчгүй нисэх төхөрөөмж  /дрон/ ашиглах эрх зүйн орчин бүрэн бүрдээгүй байгаа ба  хуулийн төслийн 81.2-т зааснаар  улсын онцгой обьект болох  хорих ангид дрон хэрэглэх боломж,  үүсэх эрсдэлийг судалж үзэх нь зүйтэй байна. Дрон ашиглах тухай хууль гарсан тохиолдолд дроны ямар төрлийг  ямар салбарт хэрхэн ашиглах, хориглох, хязгаарлах зэрэг асуудлууд тодорхой болох юм.
Хуулийн төслийн 129.8-д мөн цахим хяналтын төхөөрөмж  /цахим гав/-ийг ашиглаж болохоор заажээ. Хуулийн төслийн Тавдугаар бүлэгт шүүхээс шийтгэсэн зорчих эрхийг хязгаарлах ялыг гүйцэтгэхэд энэхүү гавыг хэрэглэхээр заасан ба хорих ял эдэлж байгаа хоригдолд хэрэглэх журам тогтоогоогүй байгааг анхаарах.

Хуулийн төслийн үзэл баримтлал болон хуулийн төслийн зорилго, түүнийг хангахад чиглэсэн зохицуулалтыг судалж үзэхэд  хуулийн төслийн 83 дугаар зүйлийн 83.4 дэх хэсэгт заасан зохицуулалт  зорилгодоо нийцэж байгаа боловч зорилгодоо хүрэх буюу хэрэгжүүлэхтэй холбоотой зохицуултуудыг боловсронгуй болгох шаардлагатай байна.

2/ Энэхүү үнэлгээг хийх 2 дахь хуулийн заалт нь  хуулийн төслийн 101  дүгээр зүйлийн 101.9 дэх хэсэг болно.
                                                                                                       Хүснэгт 4
	
                101 дүгээр зүйл.Хоригдлын хөдөлмөрийн хөлс
101.9.Хоригдлын хөдөлмөрийн хөлснөөс хорих ял эдлэхээс өмнөх  эрүүл мэндийн даатгалын дутуу хэсгийг нөхөн төлүүлнэ.




Эрүүл мэндийн даатгалын тухай хуульд хоригдлоор хорих ял эдлэхээс өмнөх эрүүл мэндийн даатгалын дутуу хэсгийн нөхөн төлүүлэх тухай заагаагүй байна..
Хуулийн төслийн 101.3-т хоригдлын хөдөлмөрийн хөлснөөс суутгах суутгалыг тодорхойлсон ба /Хорих анги хоригдлыг өөрийн үйлдвэрлэл дээр хөдөлмөрлүүлсний болон энэ хуулийн 101.2-т заасны дагуу шилжиж ирсэн хөлснөөс шүүхийн шийдвэрээр тогтоосон төлбөр, хоригдлын буруутай үйлдлээс хорих ангид учирсан хохирлыг суутгаж, үлдэх хэсгийг хоригдлын нэрийн дансанд төвлөрүүлнэ/ 101.8-д “Энэ хуулийн 101.3-т заасан суутгалын хэмжээ нь хоригдлын хөдөлмөрийн хөлсний 70 хувиас ихгүй байх бөгөөд суутгал хийх журмыг хууль зүйн асуудал эрхэлсэн Засгийн газрын гишүүн батална” гэж заасан.

Төслийн 101.3-т заасан суутгалын тодорхойлолтод 101.9-д заасан эрүүл мэндийн даатгал нөхөн төлөх тухай заагаагүй тул хэрхэн яаж суутгал хийх нь 101.8-д заасан журмаар зохицуулагдахгүй.

Эрүүгийн болон зөрчлийн хэргийн талаарх шүүхийн шийдвэр гүйцэтгэх тухай хуулийн төслийн үзэл баримтлалд “..хоригдлын хөдөлмөр эрхлэлтийг дэмжих эрх зүйн орчныг боловсронгуй болгож, хохирол нөхөн төлөлтийг сайжруулах үүднээс хуулийн төслийг боловсруулах хууль зүйн шаардлага үүссэн” гэж заажээ. Хоригдлыг хөдөлмөр эрхлүүлж байгаагийн зорилго нь хөдөлмөрийн хөлснөөс нь шүүхийн шийдвэрийн дагуу учруулсан хохирлынх нь нөхөн төлбөрийг төлүүлэх явдал юм. 

Мөн Эрүүгийн болон зөрчлийн хэргийн  шүүхийн шийдвэр гүйцэтгэх тухай хуулийн төслийн 5.1-д “Шүүхийн шийдвэрийг гүйцэтгэх үндэслэл нь хуулийн хүчин төгөлдөр шүүхийн шийдвэр, хуульд заасан тохиолдолд бусад байгууллага, албан тушаалтны шүүхээр баталгаажуулсан шийдвэр байна” гэж заасан. 

Хоригдлын хөдөлмөрийн хөлснөөс хорих ял эдлэхээс өмнөх  эрүүл мэндийн даатгалын дутуу хэсгийг нөхөн төлүүлэхээр шүүхийн шийдвэр гүйцэтгэх байгууллагад  холбогдох хуулиар үүрэг болгоогүй ба  ямар шийдвэр үндэслэлээр хөдөлмөрийн хөлснөөс нь суутгал хийх нь  тодорхойгүй байгаа тул 101 дүгээр зүйлийн 101.9 дэх хэсэгт заасан зохицуулалт нь зорилгодоо хүрч үйлчлэх боломжгүй байна.
       2.”Ойлгомжтой байдал” шалгуур үзүүлэлтийн хүрээнд хийсэн үнэлгээ

 Энэхүү шалгуур үзүүлэлтийн дагуу  хуулийн төслийг бүхэлд нь Хууль тогтоомжийн тухай хууль болон Засгийн газрын 2016 оны 59 дүгээр тогтоолын 2 дугаар хавсралтаар баталсан “Хууль тогтоомжийн төсөл боловсруулах аргачлал”-д  заасан шаардлагад  нийцүүлэн боловсруулсан байдлыг судалж үнэллээ.

Эрүүгийн болон зөрчлийн хэргийн шүүхийн шийдвэр гүйцэтгэх  тухай хуулийн төслийн тухайд:

1/Хуулийн  төслийн  103 дугаар зүйлийн 103.1-д “Нээлттэй хорих ангид ял эдэлж байгаа хорих ялын 50-иас дээш хувийг эдэлсэн хоригдлыг харуул хамгаалалтгүй, нээлттэй, хаалттай хорих ангийн энгийн, онцгой төрөлд ял эдэлж байгаа хоригдлыг хорих ангийн хориотой бүсээс гадна гэрээний үндсэн дээр харуул хамгаалалттай ажиллуулах шийдвэрийг хорих ангийн дарга гаргана” гэж заажээ.Энэ тохиолдолд Хорих ангийн дарга шийдвэрийг шууд гаргахаар заасан нь    Прокурорын тухай хуулийн 23 дугаар зүйлийн 23.1.17-д “харуул хамгаалалтгүй ажиллах хоригдлын материалыг хянаж зөвшөөрөл олгох, гэрээгээр ажиллах хоригдлын талаархи саналтай танилцах” гэж заасантай нийцэхгүй байгаа тул  анхаарч 103.1-д тусгах.

2/Хуулийн төслийн зарим заалтад найруулгын алдаа гарснаас үүдэн хэрэгжилтийн явцад ойлгомжгүй байдал үүсэхээр байна.Тухайлбал:

-“111.1.Хоригдол хууль тогтоомж, хорих ангийн дотоод журмыг мөрдөж, хорих ял эдлэх хугацаанд сүүлийн 1 жилийн хугацаанд сахилгын зөрчил гаргаагүй, нийгэмшүүлэх болон сэтгэл зүйн хөтөлбөр болон хөдөлмөрт хамрагдаж, өөрийн зан үйл, хувийн байдлаараа хорих ангийн алба хаагчаас эерэг үнэлгээ авсан тохиолдолд түүнд шагналын хоног олгоно” Энэ зохицуулалтад сүүлийн 1 жилийг яаж тооцох, хорих ялыг эдэлж дуусах сүүлийн 1 жилийг хэлж байгаа юм уу гэдэг нь ойлгомжгүй байна. Иймээс заасан 1 жилийг хэзээнээс  тооцохыг тодорхой тусгах.

	3/ Нэр томьёо, үг хэллэгийг буруу сонгосон, үг хэллэг илүүдсэн.Тухайлбал:
-“109.1.Хорих ангид ял эдэлж байгаа хоригдол хорих ялын 20-иас доошгүй хувийг эдэлсэн, сүүлийн 1 жилийн хугацаанд сахилгын зөрчил гаргаагүй бөгөөд их, дээд сургууль, Мэргэжлийн болон техникийн боловсрол, сургалтын тухай хуулийн 9.3-т заасан мэргэжлийн боловсролын сургуулиас зохион байгуулах сургалтад суралцах тухай хүсэлтийг үндэслэн хорих ангийн даргын саналыг үндэслэн шүүхийн шийдвэр гүйцэтгэх төв байгууллагын дарга шийдвэрлэнэ” Энэ тохиолдолд хуулийн нэрийг заах бол Дээд боловсролын тухай хуулийн.., Мэргэжлийн болон техникийн боловсрол, сургалтын тухай хуулийн.. гэж бичих, сургуулийг нь заах бол их дээд сургууль, коллеж, мэргэжлийн боловсролын сургууль гэж бичих нь зүйтэй. 

Хуулийн төслийн 96 дугаар зүйлд заасан хоригдлын эрхэд “96.1.14.өөрийн зардлаар их, дээд сургууль, коллежийн эчнээ сургалтад хамрагдах” гэж заасан боловч  109.1-д эчнээ суралцаж болох талаар дурдаагүй байна. Мөн 109.1-д заасан сүүлийн 1 жил гэснийг хэзээнээс тоолж тооцох талаар  тусгах.

-“82.1.Прокурор, Хүний эрхийн Үндэсний комиссын хүний эрхийн болон эрүү шүүлтээс урьдчилан сэргийлэх асуудал эрхэлсэн гишүүн хуульд заасан албаны чиг үүргээ хэрэгжүүлэхдээ прокурор хорих ангид саадгүй нэвтэрнэ” Энэ зохицуулалтад үг илүүдсэн.

4/ Хуулийн төсөлд бусад байгууллагатай журам хамтран батлах тухай заахдаа нөгөө байгууллагын батлах эрх бүхий субьектыг заахгүйгээр  байгууллагатай хамтран батлахаар заасан бичвэрийн зөрчилтэй байна. Энэхүү зөрчил нь  одоогийн   хуульд байгааг  залруулаагүй  тухайн заалтыг зөрчилтэй хэвээр нь хуулийн төсөлд тусгажээ.Тухайлбал: 

“17.2.Энэ хуулийн 17.1-д заасан чиглэлээр туслалцаа үзүүлэх, мэдээлэл солилцох, энэ хуулийн 47.6, 66.3, 73.2, 75.6, 76.4, 125.5, 136.1-д заасны дагуу хамтран ажиллах журмыг цагдаагийн байгууллага, шүүхийн шийдвэр гүйцэтгэх төв байгууллагын дарга хамтран батална.

78.3.Хүмүүжлийн чанартай албадлагын арга хэмжээг хэрэгжүүлэх журмыг шүүхийн шийдвэр гүйцэтгэх төв байгууллагын дарга хүүхдийн асуудал хариуцсан төрийн захиргааны байгууллагатай хамтран батална”

	5/ Хуулийн төсөлд эшлэл буруу хэрэглэсэн:Үүнд төслийн 19 дүгээр зүйлийн 19.1 дэх хэсэг болон 30 дугаар зүйлийн 30.1-дэх хэсэг.
 	6/ Хуулийн төсөлд заасан зарим нэр томьёо нь түүнийг хуулийн төсөлд хэрэглэсэн байдлаас болж  хооронд нь хольж солих ойлголт төрүүлэхээр байгаа, мөн хуульд байхгүй  зарим нэр томьёог хуулийн төсөлд тусгасныг өөрчлөх  боломжгүй гэж үзсэн нөхцөлд хуулийн төсөлд  нэр томьёоны тайлбар хийх шаардлага үүсч байна.  Жишээ нь:
	Хорих ангийн төрөл, зэрэглэл, дэглэм, үйлдвэрлэлийн чиглэл, бүсчилсэн хэлбэр, бүсчилсэн хөгжил,  амь тэнссэн үе, амь тэмцсэн хүн, онцгой учрал  гэх мэт.
	7/ Хуулийн төслийн дэлгэрэнгүй танилцуулгад хуулийн төсөлд одоо даган мөрдөж байгаа хуулийн заалтад өөрчлөлт оруулсан,  зүйл, хэсэг, заалт, үг, өгуулбэр хассан, нэмсэн зарим үндэслэл, шаардлагыг тодорхой бичээгүй байна. Хэрэглэж хэвшсэн хуулийн заалтын агуулга хэрхэн өөрчлөгдсөн, эсхүл практикт ямар асуудал үүссэний улмаас хасагдсан, нэмэгдсэн   нь мэдэгдэхгүй зэргээс хууль хэрэглээнд ойлгомжгүй байдал үүсэх, зөрчил гарах  эрсдэлтэй. Жишээ нь:
Хуулийн төслийн 122 дугаар зүйлийн 122.2 дахь хэсэгт дараах утга, агуулгатай захидал, илгээмжийг хоригдолд шилжүүлэхгүй гээд түүнд хамаарах 4 заалт дээр  нэмж 122.2.5 дахь заалт болгон ”бусад хоригдол, хоригдсон этгээдээс бичигдсэн”  гэж нэмсэн. Энэхүү нэмэлтийг тайлбарлаагүй тул нэмсэн үндэслэл нь ойлгомжгүй. Нэмж тусгасан 122.2.5 дахь  заалт нь 122.2 дахь хэсэгт заасан захидлын утга агуулгад хамаарахгүй тул 122.2 дахь хэсэг нь 122.2.5 дахь заалттай зөрчилдөж байгаа,  нөгөөтэйгүүр хуулийн төслийн 96.1.6-д заасан захидал, илгээмж авах хоригдлын эрхийг зөрчсөн байна.

Хуулийн төслийн 122 дугаар зүйлд “122.6.Хоригдлын нэр дээр ирсэн мөнгөн гуйвуулгыг банк, санхүүгийн байгууллага дахь түүний нэрийн дансанд хадгалах бөгөөд хоригдол ямар зорилго, хэмжээгээр зарцуулах тухай баримт гаргуулж, гарын үсэг зуруулна.122.7.Энэ хуулийн 122.6-д заасан мөнгөн гуйвуулгын зарцуулалтад хорих ангийн санхүүгийн нэгж хяналт тавина” гэсэн хэсэг ямар үндэслэлээр нэмсэн нь ойлгомжгүй, хоригдлын хувийн мөнгөний зарцуулалтад хорих ангийн санхүүгийн нэгж хяналт тавих үндэслэл, үр дүн тодорхойгүй байна.

“Ойлгомжтой байдал” шалгуур үзүүлэлтийн хүрээнд хамаарах зарим асуудал “харилцан уялдаа” шалгуур үзүүлэлтийн хүрээнд үнэлэгдсэн тул давхардуулан энд заасангүй. /Хуулийн төслийн зүйл, заалт тухайн хуулийн төсөл болон бусад хуулийн заалттай нийцэж байгаа эсэх, хуулийн төслийн зүйл, заалт тухайн хуулийн төслийн болон бусад хуулийн заалттай давхардсан эсэх/
		
3.“Харилцан уялдаа” шалгуур үзүүлэлтийн хүрээнд хийсэн үнэлгээ:

Хууль тогтоомжийн төслийн үр нөлөө үнэлэх аргачлалын 4.10-т заасан дараахь стандарт асуултуудад хариулах замаар хуулийн төслийн харилцан уялдааг  бүхэлд нь шалгахыг зорилоо.

Эрүүгийн болон зөрчлийн хэргийн шүүхийн шийдвэр гүйцэтгэх  тухай хуулийн төслийн тухайд:

     										    Хүснэгт-5
	Д/д
	Асуулт
	Хариулт буюу дүн шинжилгээ

	
1
	Хуулийн төслийн зохицуулалт тухайн хуулийн зорилттой нийцэж байгаа эсэх;
	Нийцсэн.

	2
	
Хуулийн төслийн “Хууль тогтоомж” гэсэн хэсэгт заасан хуулиудын нэр тухайн харилцаанд хамаарах хууль мөн эсэх; 
	
Хуулийн төслийн 2.1-д Шүүхийн шийдвэр гүйцэтгэх хууль тогтоомжийг нэрлэн заасан ба тухайн харилцаанд хамаарах Эрүүгийн хэрэг хянан шийдвэрлэх тухай хуулийг нэрлээгүй орхигдуулсан байна.

	3
	хуулийн төсөлд тодорхойлсон нэр томьёо тухайн хуулийн төслийн болон бусад хуулийн нэр томьёотой нийцэж байгаа эсэх;

	1/Хуулийн төслийн 89 дүгээр зүйлийн 89.8 дахь хэсэгт “амь тэнссэн” гэсэн нэр томьёо хэрэглэсэн нь; 

2/хуулийн төслийн 147 дугаар зүйлийн 147.2 дахь хэсэгт “амь тэмцсэн хүн” гэсэн нэр томьёо хэрэглэсэн нь; 

3/ хуулийн төслийн 150.9-т “онцгой учрал” гэсэн нэр томьёо хэрэглэсэн нь хуулийн төслийн болон бусад хуулийн нэр томьёотой тус тус нийцэхгүй учраас тайлбар хийх шаардлагатай.


	4
	хуулийн төслийн зүйл, заалт тухайн хуулийн төсөл болон бусад хуулийн заалттай нийцэж байгаа эсэх;


	1.Хуулийн төслийн зарим заалт тухайн хуулийн төслийнхөө зарим заалттай нийцээгүй, зөрчилдсөн:

1/Хуулийн төслийн 77 дугаар зүйлийн  77.2 дахь хэсэг нь мөн туслийн  77.5 дахь хэсэгтэй нийцээгүй;
 
2/Хуулийн төслийн 92 дугаар зүйлийн 92.5 дахь хэсэг нь  92.3 дахь хэсэгтэй нийцээгүй;
 
3/Хуулийн төслийн 103 дугаар зүйлийн 103.1 дэх хэсэг нь 84 дүгээр зүйлийн 84.1 дэх хэсэгтэй нийцээгүй;

4/Хуулийн төслийн 134 дүгээр зүйлийн 134.3 дахь хэсэг нь 134.2 дахь хэсэгтэй  нийцээгүй тус тус зөрчилдсөн байна.

2.Хуулийн төслийн заалт хуулийн төсөлтэй буюу тухайн заалт тусгагдсан бүлгийн сэдэвтэй нийцээгүй:

1/Хуулийн төслийн 104 дүгээр зүйлийн 104.5.2, 104.5.3 дахь хэсэг;

2/Хуулийн төслийн 136 дугаар зүйлийн  136.4 дэх хэсэг нь тухайн бүлгийнхээ буюу  Хорих ял оногдуулсан шүүхийн шийтгэх тогтоолыг гүйцэтгэх тухай Наймдугаар бүлгийн сэдэв, агуулгатай  нийцээгүй;

2/Хуулийн төслийн 150 дугаар зүйлийн 150.1.10 дахь заалт нь тухайн бүлгийнхээ буюу “Биеийн хүч, тусгай хэрэгсэл, галт зэвсэг хэрэглэх үндэслэл, журмын тухай Арван нэгдүгээр бүлгийн агуулгатай нийцээгүй, хамааралгүй байна.

3.Хуулийн төслийн заалт бусад хуулийн заалттай нийцээгүй:

1/Хуулийн төслийн 103 дугаар зүйлийн  103.1 дэх хэсэг нь Прокурорын тухай хуулийн 23 дугаар зүйлийн 23.1.7 дахь хэсэгтэй нийцээгүй.


	5
	хуулийн төслийн зүйл, заалт тухайн хуулийн төслийн болон бусад хуулийн заалттай давхардсан эсэх;
	Хуулийн төслийн 104 дүгээр зүйлийн 104.4 дэх хэсэг болон 104.5 дахь хэсэг давхардсан.

	6
	хуулийн төслийг хэрэгжүүлэх этгээдийг тодорхой тусгасан эсэх;
	Хуулийн төслийн 92 дугаар зүйлийн 92.5, 92.6-д санал гаргах этгээдийг тодорхой тусгаагүй учраас хэн санал гаргах нь ойлгомжгүй байдал үүссэн.


	7
	хуулийн төсөлд шаардлагатай зохицуулалтыг орхигдуулсан эсэх;
	1/Шүүхийн шийдвэр гүйцэтгэх тухай хуулийн 202 дугаар зүйлийн “202.8.Хорих анги нь эхийн хамт байгаа хоёр хүртэлх насны хүүхдийг эрүүл өсөж бойжих, аюулгүй орчинг бүрдүүлсэн тусгай байр, нөхцөлөөр хангана” гэснийг хуулийн төсөлд тусгаагүй орхигдуулсан.
2/Мөн хуулийн 235 дугаар зүйлийн “235.5.Хорих ангийн алба хаагч хоригдлын захидал харилцаа, хувийн бусад нууцыг задруулахгүй байх үүрэгтэй” гэснийг хуулийн төсөлд тусгаагүй орхигдуулсан.
3/Мөн хуулийн 198 дугаар зүйлд нээлттэй хорих ангид ямар ялаар хэдэн жилээр шийтгүүлсэн хүнийг шилжүүлэх тухай, 199 дүгээр зүйлд хаалттай хорих ангид ямар ялаар хэдэн жилээр шийтгүүлсэн хүнийг шилжүүлэх тухай тус тус тодорхой заасныг хуулийн төсөлд тусгаагүй орхигдуулсан ба дээр дурдсан хорих ангиудад ямар үндэслэлээр хорих ял шийтгүүлсэн хүнийг шилжүүлэх нь тодорхойгүй болсон. Гэтэл хуулийн төслийн 88 дугаар зүйлийн 88.2-т  эмэгтэй хоригдлыг нээлттэй хорих ангид шилжүүлэхэд ямар ялаар хэдэн жилээр шийтгүүлсэн байхыг тодорхой заасан байна. 


	8
	хуулийн төсөлд төрийн байгууллагын гүйцэтгэх чиг үүргийг давхардуулан тусгасан эсэх;
	Үгүй.

	9
	төрийн байгууллагын чиг үүргийг төрийн бус байгууллага, мэргэжлийн холбоодоор гүйцэтгүүлэх боломжтой эсэх;
	Үгүй.

	10
	татварын хуулиас бусад хуулийн төсөлд албан татвар, төлбөр, хураамж тогтоосон эсэх;
	Үгүй..



	11
	тухайн хуулийн төсөлд тусгасан тусгай зөвшөөрөлтэй холбоотой зохицуулалтыг Аж ахуйн үйл ажиллагааны тусгай зөвшөөрлийн тухай хуульд тусгасан эсэх;
	Хуулийн төслийн зохицуулалтад хамаарахгүй.

	12
	Монгол Улсын Үндсэн хууль болон Монгол Улсын олон улсын гэрээнд заасан хүний эрхийг хязгаарласан зохицуулалт тусгасан эсэх;
	Хуулийн төсөл нь Монгол Улсын Үндсэн хууль, Монгол Улсын олон улсын гэрээнд нийцсэн.

	13
	хуулийн төслийн зүйл, заалт жендэрийн эрх тэгш байдлыг хангасан эсэх;
	Хуулийн төсөл нь жендерийн эрх тэгш байдлын асуудлыг хөндөөгүй. 

	14
	хуулийн төсөлд шударга бус өрсөлдөөнийг бий болгоход чиглэсэн заалт тусгагдсан эсэх;
	Үгүй.

	15
	хуулийн төсөлд авлига, хүнд суртлыг бий болгоход чиглэсэн заалт тусгагдсан эсэх;
	Үгүй.

	16
	хуулийн төсөлд тусгасан хориглосон хэм хэмжээг зөрчсөн этгээдэд хүлээлгэх хариуцлагын талаар тодорхой тусгасан эсэх.
	Хуулийн төслийн 152 дугаар зүйлд хариуцлагын асуудал тусгагдсан.


                                                                                                     
                        ТАВ.ҮР ДҮНГ ҮНЭЛЖ, ЗӨВЛӨМЖ ӨГСӨН БАЙДАЛ

Хуулийн төсөл нь ﻿хоригдлын хөдөлмөрийн хөлсийг хөдөлмөрийн хөлсний доод хэмжээгээр тооцохыг өөрчилж, зах зээлийн үнэлгээгээр тооцохоор тусгаж, хөдөлмөр эрхлэлтийг дэмжих, хоригдлын хөдөлмөрлөх эрхийг хангаж, нэгдүгээрт хохирол төлүүлэх, хоёрдугаарт, ар гэртээ олсон орлогын тодорхой хувийг илгээх, мөн тодорхой хувийг нь хорих анги үйлдвэрлэлийн тоног төхөөрөмж авч, үйлдвэрлэл эрхлэлтийг дэмжих, тодорхой хувийг улсын төсөвт төвлөрүүлснээр цаашдаа улсын төсвөөс хорих байгууллагын үйл ажиллагаанд зардал гаргуулахгүй байх эерэг үр дүнг авчрахаар байх тул энэхүү хуулийн төслийн үндсэн үзэл баримтлал нь улсын төсвийн зардлыг бууруулах нөлөөтэй байна гэж дүгнэв.

Хуулийн төсөлд сонгож үнэлсэн шалгуур үзүүлэлт бүрээр дүгнэлт хийж, зөвлөмж боловсрууллаа.

 Дүгнэлт: 

Зорилгод хүрэх байдал: Хуулийн төслийн зохицуулалт нь хуулийн төслийг боловсруулах болсон хэрэгцээ шаардлагатай нийцэж байгаа болон үзэл баримтлалаар тодорхойлсон зорилгыг илэрхийлж чадахаар бүрэн гүйцэд томьёологдсон эсэхэд, холбогдох бусад зохицуулалтууд нийцэж байгаа  эсэхэд үнэлгээ хийсний дагуу  дүгнэхэд хуулийн төслийн сонгосон зохицуулалт нь хуулийн төслийг боловсруулах болсон хэрэгцээ шаардлагад нийцэж байгаа боловч  түүнтэй холбоотой асуудлыг шийдвэрлэх бусад зохицуулалтыг нийцүүлж, боловсронгуй болгох хэрэгцээ байна.

 Ойлгомжтой байдал: Хуулийн  төслийн зохицуулалт түүнийг хэрэглэх, хэрэгжүүлэх субьектүүдийн хувьд ойлгомжтой логик дараалалтайгаар боловсруулсан эсэхийг шалгасны үндсэн дээр дүгнэхэд Хууль тогтоомжийн тухай хууль, Хууль тогтоомжийн төсөл боловсруулах аргачлалд заасан шаардлагыг бүтэц, хэлбэрийн болон агуулгын хувьд хангасан байна. 
Харилцан уялдаа: Хууль тогтоомжийн төслийн үр нөлөө үнэлэх аргачлалд заасан 16 стандарт асуултад хариулах замаар хуулийн төслийн уялдаа холбоог бүхэлд нь шалгасан. Үүнээс хуулийн төсөлд тодорхойлсон нэр томьёо тухайн хуулийн төслийн болон бусад хуулийн нэр томьёотой нийцэж байгаа эсэх, хуулийн төслийн зүйл, заалт тухайн хуулийн төсөл болон бусад хуулийн заалттай нийцэж байгаа эсэх, хуулийн төслийн зүйл, заалт тухайн хуулийн төслийн болон бусад хуулийн заалттай давхардсан эсэх, хуулийн төслийг хэрэгжүүлэх этгээдийг тодорхой тусгасан эсэх; хуулийн төсөлд шаардлагатай зохицуулалтыг орхигдуулсан эсэх гэсэн асуултуудын хариултууд зөрчилтэй гарснаас үзэхэд ялангуяа хоорондоо нийцээгүй  хуулийн заалтуудын зөрчлийг арилгаж, харилцан нийцэх байдлыг хангах нь зүйтэй байна.

Зөвлөмж: 

Хуулийн төслийг боловсронгуй болгох, чанарыг сайжруулах зорилгоор дараах зөвлөмжийг хууль санаачлагчид өгч байна.  

1.Хуулийн төсөлд урьд нь байгаагүй шинэ агуулгаар нэмж байгаа заалтын хэрэгжих боломжийг анхаарч тодорхой зохицуулалт нэмэх; 

2.Хорих ангийн төрөл, дэглэмийг тогтоосон зохицуулалттай уялдан хоригдлыг  ямар үндэслэлээр ялган хуваарилж байгааг тодруулах;

3.Шүүхийн шийдвэр гүйцэтгэх тухай хуулийн заалтуудыг хуулийн төслийн заалттай харьцуулан хянаж, хэрэгцээ, шаардлагатай зохицуулалт орхигдохоос сэргийлэх.

                                                                           ---ooOoo---

